
Монгол Улсын Их Хурлын 2018 оны намрын ээлжит чуулганы 
Аюулгүй байдал, гадаад бодлогын байнгын хорооны 
11 дүгээр сарын 07-ны өдөр /Лхагва гараг/-ийн 
хуралдааны товч тэмдэглэл
 

Аюулгүй байдал, гадаад бодлогын байнгын хорооны дарга О.Содбилэг ирц, хэлэлцэх асуудлын дарааллыг танилцуулж, хуралдааныг даргалав.
 

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 11 цаг 36 минутад Төрийн ордны “Их эзэн Чингис хаан” танхимд эхлэв. 
 
Чөлөөтэй: С.Батболд;
Эмнэлгийн чөлөөтэй: Т.Аюурсайхан, Б.Бат-Эрдэнэ;
Тасалсан: Б.Наранхүү, Б.Энх-Амгалан, Ж.Энхбаяр.

Нэг. Элчин сайдын яам нээн ажиллуулах тухай асуудал /Засгийн газар 2018.10.30-ны өдөр өргөн мэдүүлсэн, зөвшилцөх/
 

Хэлэлцэж буй асуудалтай холбогдуулан Гадаад харилцааны сайд Д.Цогтбаатар, Гадаад харилцааны яамны Төрийн захиргаа, удирдлагын газрын захирал Н.Анхбаяр, мөн яамны Америк, Ойрх Дорнод, Африкийн газрын захирал Д.Гансүх, Гадаад худалдаа, эдийн засгийн хамтын ажиллагааны газрын захирал В.Энхболд нар оролцов. 
 
Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Ш.Амарбаясгалан, референт Б.Гандиймаа, Б.Баярсайхан нар байлцав.
 

Элчин сайдын яам нээн ажиллуулах тухай асуудлыг Гадаад харилцааны сайд Д.Цогтбаатар танилцуулав. 
 

Танилцуулгатай холбогдуулан Улсын Их Хурлын гишүүн Д.Оюунхорол, Н.Энхболд нарын тавьсан асуултад Гадаад харилцааны сайд Д.Цогтбаатар, Гадаад харилцааны яамны Төрийн захиргаа, удирдлагын газрын захирал Н.Анхбаяр нар хариулж, тайлбар хийв. 
 

Улсын Их Хурлын гишүүн Н.Энхболд, Х.Нямбаатар нар үг хэлэв. 
 

О.Содбилэг: - Арабын Нэгдсэн Эмират Улсын Абу Даби хотод Монгол Улсын Элчин сайдын яам нээн ажиллуулах тухай асуудлыг дэмжье гэсэн санал хураалт явуулъя. 
 

Зөвшөөрсөн: 
9

Татгалзсан:

1

Бүгд: 


10

90.0 хувийн саналаар дэмжигдлээ. 
 

Байнгын хорооноос гарах санал, дүгнэлт болон хуралдааны тэмдэглэлийг Засгийн газарт хүргүүлэхээр тогтов. 
 

Уг асуудлыг 11 цаг 46 минутад хэлэлцэж дуусав. 
 

Хоёр. Нийгмийн хамгааллын тухай Монгол Улс, Бүгд Найрамдах Турк Улс хоорондын хэлэлцээр соёрхон батлах тухай хуулийн төсөл /Засгийн газар 2018.10.30-ны өдөр өргөн мэдүүлсэн, соёрхон батлах/
 

Хэлэлцэж буй асуудалтай холбогдуулан Хөдөлмөр, нийгмийн хамгааллын сайд С.Чинзориг, Хөдөлмөр, нийгмийн хамгааллын яамны Бодлого, төлөвлөлтийн газрын дарга Л.Мөнхзул, мөн яамны Нийгмийн хамгааллын бодлогын хэрэгжилтийг зохицуулах газрын Нийгмийн даатгалын хэлтсийн дарга Б.Батжаргал, Нийгмийн даатгалын ерөнхий газрын Нийгмийн даатгалын бодлогын хэрэгжилт, судалгааны газрын дарга Ц.Ганцэцэг нар оролцов. 
 
Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Ш.Амарбаясгалан, референт Б.Гандиймаа, Б.Баярсайхан нар байлцав.
 
Нийгмийн хамгааллын тухай Монгол Улс, Бүгд Найрамдах Турк Улс хоорондын хэлэлцээр соёрхон батлах тухай хуулийн төслийн талаар Хөдөлмөр, нийгмийн хамгааллын сайд С.Чинзориг танилцуулав. 
 
Танилцуулгатай холбогдуулан Улсын Их Хурлын гишүүн Х.Нямбаатарын тавьсан асуултад Хөдөлмөр, нийгмийн хамгааллын сайд С.Чинзориг хариулж, тайлбар хийв. 
 
О.Содбилэг: - Нийгмийн хамгааллын тухай Монгол Улс, Бүгд Найрамдах Турк Улс хоорондын хэлэлцээрийг соёрхон батлах тухай хуулийн төслийг дэмжье гэсэн санал хураалт явуулъя. 
 
Зөвшөөрсөн: 
10

Татгалзсан:

3

Бүгд: 


13

76.9 хувийн саналаар дэмжигдлээ. 
 

Байнгын хорооноос гарах санал, дүгнэлтийг Улсын Их Хурлын гишүүн А.Ундраа Улсын Их Хурлын чуулганы нэгдсэн хуралдаанд танилцуулахаар тогтов.
 

Хуралдаан 20 минут үргэлжилж, 19 гишүүнээс 13 гишүүн ирж, 68.4 хувийн ирцтэйгээр 11 цаг 56 минутад өндөрлөв. 
 
 
Тэмдэглэлтэй танилцсан: 

АЮУЛГҮЙ БАЙДАЛ, ГАДААД

БОДЛОГЫН БАЙНГЫН 

ХОРООНЫ ДАРГА






О.СОДБИЛЭГ


Тэмдэглэл хөтөлсөн: 

ПРОТОКОЛЫН АЛБАНЫ 


ШИНЖЭЭЧ







Ц.АЛТАН-ОД
 

МОНГОЛ УЛСЫН ИХ ХУРЛЫН
2018 ОНЫ НАМРЫН ЭЭЛЖИТ ЧУУЛГАНЫ 
АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 
11 ДҮГЭЭР САРЫН 07-НЫ ӨДӨР /ЛХАГВА ГАРАГ/-ИЙН 
ХУРАЛДААНЫ ДЭЛГЭРЭНГҮЙ 
ТЭМДЭГЛЭЛ
 
 
О.Содбилэг: - Эрхэм гишүүдийн энэ өдрийн амгаланг айлтгая. Байнгын хорооны гишүүдийн ирц бүрдсэн тул Аюулгүй байдал, гадаад бодлогын байнгын хорооны 2018 оны 11 дүгээр сарын 07-ны өдрийн хуралдаан нээснийг мэдэгдье. 
 

Байнгын хороон хуралдаанаар хэлэлцэх асуудлыг танилцуулъя. 
 

Нэгдүгээр асуудал. Элчин сайдын яам нээн ажиллуулах тухай асуудал. Засгийн газар 2018 оны 10 дугаар сарын 30-нд өргөн мэдүүлснийг зөвшилцөх. 
 

Хоёрдугаар асуудал. Нийгмийн хамгааллын тухай Монгол Улс, Бүгд Найрамдах Турк Улс хоорондын хэлэлцээр соёрхон батлах тухай хуулийн төсөл. Соёрхон батлах тухай асуудал байна. 
 

Хэлэлцэх асуудлын талаар өөр саналтай гишүүн байна уу? Алга байна. Хэлэлцэх асуудалдаа оръё. 
 

Нэгдүгээр асуудал. Элчин сайдын яам нээн ажиллуулах тухай асуудал. Засгийн газрын өргөн мэдүүлснийг зөвшилцөх. 
 

Ажлын хэсгийг танилцуулъя. Гадаад харилцааны сайд, Улсын Их Хурлын гишүүн Д.Цогтбаатар, Гадаад харилцааны яамны Төрийн захиргаа, удирдлагын газрын захирал Н.Анхбаяр, мөн яамны Америк, Ойрх Дорнод, Африкийн газрын захирал Д.Гансүх, мөн яамны Гадаад худалдаа, эдийн засгийн хамтын ажиллагааны газрын захирал В.Энхболд гэсэн ийм бүрэлдэхүүн хүрэлцэн ирсэн байна. 
 

Төслийн талаарх танилцуулгыг Улсын Их Хурлын гишүүн, Засгийн газрын гишүүн, Гадаад харилцааны сайд Д.Цогтбаатар хийнэ. Д.Цогтбаатар сайдын микрофоныг нээж өгье. 
 

Д.Цогтбаатар: - Байнгын хороон дарга, эрхэм гишүүд ээ, 
 

Засгийн газрын 2016-2020 оны үйл ажиллагааны хөтөлбөрт гуравдагч хөрш болон бусад улстай уламжлалт харилцаа, хамтын ажиллагаагаа гүнзгийрүүлэн хөгжүүлж, худалдаа эдийн засгийн харилцааны хөгжилд тэргүүлэх ач холбогдол өгнө гэж заасан байгаа. 
 

Энэ зорилтын хүрээнд Арабын Нэгдсэн Эмират Улсын нийслэл Абу Даби хотод Элчин сайдын яам нээх тухай асуудлыг хэлэлцүүлж байна. 
 

Монгол Улсын хувьд Булангийн орнуудтай, түүний дотор тус бүс нутгийн улс төр, худалдаа, эдийн засгийн гол төв болсон Эмират Улстай харилцааны агуулга, үр дүнг өргөжүүлэх буцалтгүй тусламж, хөнгөлөлттэй зээл авах, хөрөнгө оруулалт татах, хамтарсан төсөл хэрэгжүүлэх нь өндөр ач холбогдолтой юм. 
 

Эмират Улсад Элчин сайдын яам байгуулснаар Абу Дабигийн Хөгжлийн сан, Абу Дабигийн Хөрөнгө оруулалтын газар зэрэг хөгжлийн сан, санхүүгийн байгууллагуудтай шууд холбоо тогтоон ойр хамтран ажиллах, хувийн хэвшлийн хүрээнд хамтын ажиллагааг дэмжих замаар хөрөнгө оруулалт татах боломжтой болно. 
 

Абу Даби хотод 102 орны Элчин сайдын яам, Дубай хотод 57 орны консулын газар ажилладаг. Арабын Нэгдсэн Эмират Улсад Элчин сайдын яамаа Улаанбаатар хотод 2016 онд нээсэн байгаа. 
 

Абу Даби дахь Элчин сайдын яамыг 3 орон тоотой байгуулахаар төлөвлөж байгаа бөгөөд айлын талаар Элчин сайдын яамны зарим зардлыг хариуцахаа мэдэгдээд байгаа. Иймд асуудлыг хэлэлцэн шийдвэрлэж өгөхийг хүсье. 
 

О.Содбилэг: - За баярлалаа. Хэлэлцэж байгаа асуудалтай холбогдуулан асуулт асуух гишүүд байвал нэрээ өгнө үү. Ц.Мөнх-Оргил гишүүнээр тасалъя. Д.Оюунхорол гишүүний микрофоныг нээж өгье. 
 

Д.Оюунхорол: - За баярлалаа. Арабын Нэгдсэн Эмират Улсын нийслэл Абу Даби хотод Монгол Улсын Элчин сайдын яамыг нээн ажиллуулахаар оруулж ирж байгаа саналыг зарчмын хувьд бол дэмжиж байгаа юм. 
 

Тэгээд хоёр зүйлийг асууя. За энд Элчин сайдын яам байгуулахад одоо шаардагдах зардал тооцоо нь хэдэн төгрөг гарч байгаа юм бол? Хэдэн оноос эхлээд энийг шийдвэрлээд явъя гэж бодож байгаа юм бол? Одоо бол төсөв хэлэлцсэн учраас төсөв дээр яг энэ тооцооллоо оруулж танай яам оруулж ирсэн байсан уу гэдэг хоёр асуултыг асууя. 
 

О.Содбилэг: - Д.Цогтбаатар сайд. 
 

Д.Цогтбаатар: - Шаардах зардал, тооцоогоо бид нар энэ 3 хүнээрээ тооцоод хийсэн байгаа. Гэхдээ энэ дээр бол бас нөгөө тэнд байрны түрээс, үл хөдлөх хөрөнгө, унаа тэрэг гээд зохицуулах юмнууд байгаа. 
 

Энэ гол асуудал нь энэ зардлуудыг бас цаад талаас эхний 3 жилдээ дэмжинэ гэсэн ийм яриа хэлцэл байж байгаа. Тийм учраас бид нар энэ таны хоёр дахь асуултад төсөвтөө бол энэ удаадаа тусгаагүй байгаа. Гэхдээ энэ бол яваандаа ингээд тусгагдаад явна. 
 

О.Содбилэг: - Н.Энхболд гишүүн. 
 

Н.Энхболд: - За би зарчмын хувьд дэмжиж байгаа. Засгийн газраас оруулсан юм чинь дэмжихээс ч яах вэ. 
 

Тэгээд энэ араб хэлтэй хүний нөөцтэй хэд байна вэ? Манай яаманд. Яг одоо Элчин сайдын яаман дээр очоод арабаар яриад. Тэнд англи хэлтэй байхад сайн л даа. Бүгдээрээ шахуу л ярьж байгаа байх. Тэгээд яг араб хэлний мэдлэгтэй хүн Элчин сайдын яаманд очоод ажиллах хэмжээний чадавхтай тийм хэмжээний хэлтэй хүн одоо хэд байна вэ? Бэлдэж байгаа юм байна уу? Одоо миний мэдэхээр тун цөөхөндөө. Нэг хоёр гээд л бараг дуусах болов уу? Тэд нар ч бас одоо яг биеэ даагаад. Жишээ нь, цаад тал нь арабаар ярья гэхэд бол бас амаргүй л тийм төвшинд байгаа болов уу гэж бодож байна. Сүүлийн үеийн мэдээ алга. Энэ талаар ямархуу бэлтгэлтэй байгаа вэ? 
 

О.Содбилэг: - Хэн хариулах вэ? Д.Цогтбаатар сайд эхлээд. Тэгээд дараа нь ажлын хэсэг. 
 

Д.Цогтбаатар: - Яг тоо бол хангалтгүй байгаа. Ер нь миний санаж байгаагаар 4-өөс хэтрэхгүй байгаа. Ойрх Дорнод руу бас манай бодлого нэлээн идэвхтэй уг нь чиглээд нэлээн явж байгаа. 
 

Энэ дээр үнэхээр мэргэжилтэн бэлдэж цаашдаа бол тууштайгаар ингээд бэлдээд явах шаардлага байгаа. Одоо энэ Элчин сайдын яам нээж байгаа ч гэсэн энэ хүмүүсээ бэлтгэх, дараа дараагийнхаа шатны хүмүүсийг бэлтгэх сургалтуудыг тэнд зохион байгуулах. Энийг одоо холбогдох сан, байгууллагуудтай ярих. Энэ юмнуудыг газар дээр нь өдөр болгон одоо хэрэгжүүлэх ийм рациональ нэгж бий болж байгаа гэж бас ойлгож болно. 
 

Тэгээд энэ дээр бол үнэхээр чухал. Энэ боловсон хүчний асуудал бол хамгийн чухал асуудал хэвээрээ үлдсээр байгаа. Тэгээд энэ тоон дээр миний санаж байгаагаар 4-өөс хэтрэхгүй. Манай Тамгын газрын дарга гүйцээгээд хариулчихгүй юу. 
 

О.Содбилэг: - 1 дүгээр микрофон. Н.Анхбаяр дарга. 
 

Н.Анхбаяр: - Н.Энхболд гишүүний асуултад нэмэлт тодруулга өгье. Араб хэлтэй яг одоо манай системд ажиллаж байгаа нийт 6 албан хаагч байна. Ер нь бол бэлтгэх хүрээнд бол бид нар МГИМО-д суралцаж байгаа оюутнуудыг араб хэлээр сурах. Яамны хэмжээнд одоо шаардлагатай байгаа тэргүүлэх ач холбогдол өгч суралцуулах хэлнүүдийнхээ жагсаалтыг гаргаад МГИМО-д суралцаж байгаа оюутнуудад бүр ийм ийм хэлээр сураарай гэдэг гэрээ байгуулж ажиллаж байгаа. 
 

Түүнчлэн Эмират, Египет болон Кувейтэд бас хамтын ажиллагааны гэрээний дагуу бид нар хэлний чиглэлээр оюутнууд бэлдэж байгаа. Энэ оюутнуудынхаа судалгааг байнга авч явж байгаа. Төгсөөд ирэх үед нь дипломат албаны шалгалт болон бусад шаардлага хангасан тохиолдолд дипломат албанд авч ажиллуулах ийм бодлого баримталж байгаа. 
 

О.Содбилэг: - Ц.Мөнх-Оргил гишүүн. Асуулт давхцлаа. Болилоо гэж байна. 
 

Хэлэлцэж байгаа асуудалтай холбогдуулан үг хэлэх гишүүд байвал нэрээ өгнө үү? Х.Нямбаатар гишүүнээр тасалъя. Н.Энхболд гишүүний микрофоныг нээж өгье. 
 

Н.Энхболд: - Хэлний бэлтгэлтэй холбоотой асуудлаар бас манайтай хамтарч ажиллах боломж байгаа шүү. Нэлээд хугацаагаар одоо яг ийм чиглэлээр хүн сургах тийм юунууд бас бид нарын ажлын шугамаар нээгдэж байгаа. Тэгээд энэ дээр хамтарч ажиллах боломж бий гэдгийг бас яамныхан анхаарчхаарай л гэж хэлье. 
 

О.Содбилэг: - За баярлалаа. Х.Нямбаатар гишүүн. 
 

Х.Нямбаатар: - Оруулж ирсэн асуудлыг дэмжиж байна. Тэгэхдээ нэг зүйл хэлье. Манай улсаас гадаад улсад суух Элчин сайдын яамд маань эдийн засгийн үр өгөөжөө өгөх ёстой. Тэр дундаа энэ Арабын ертөнцөд энэ шинээр байгуулагдах Элчин сайдын яам маань манай улс руу орж ирэх хөрөнгө оруулалтыг нэмэгдүүлэх, цаашлаад эдийн засаг, хамтын ажиллагааг нэмэгдүүлэх чиглэлээр тодорхой үр дүнд хүрэх ёстой. 
 

Ер нь Элчин сайдуудын яамдын нэг эдийн засгийн үр өгөөжийн тайлан мэдээллийг Гадаад яамнаас ирэх он гарч байгаад Их Хуралд танилцуулж тайлагнавал яадаг юм бэ. Энд тэнд төлөөлөгчийн газрууд нээгддэг. Энд тэнд Элчин сайдын яамд нээгддэг. Энэ болгон дээр төрийн төсөв хөрөнгө зарцуулагдаж байдаг. Эргээд эдийн засгийн хувьд үр өгөөжтэй байх ёстой гэдэг тэр агуулгаар нэг ийм тайлан тавиарай Д.Цогтбаатар сайд аа л гэж хэлье. 
 

О.Содбилэг: - Хэлэлцэж байгаа асуудалтай холбогдож гишүүд асуулт асууж, үг хэлж дууслаа. Санал хураалт явуулъя. 
 

Арабын Нэгдсэн Эмират Улсын Абу Даби хотод Монгол Улсын Элчин сайдын яам нээн ажиллуулах тухай асуудлыг дэмжье гэсэн томьёоллоор санал хураалт явуулна. Гишүүд саналаа өгнө үү. 
 

Санал хураалтын дүнг танилцуулъя. 10 гишүүн дэмжиж, 90.9 хувиар санал дэмжигдлээ. 
 

Уг асуудлыг хэлэлцсэн тухай Байнгын хорооны хуралдааны тэмдэглэл болон санал, дүгнэлтийг Засгийн газарт хүргүүлнэ. 
 

Хоёрдугаар асуудалдаа оръё. Хүрэлцэн ирсэн ажлын хэсэгт талархаж байна. 
 

Хоёрдугаар асуудал. Нийгмийг хамгааллын тухай Монгол Улс, Бүгд Найрамдах Турк Улс хоорондын хэлэлцээр соёрхон батлах тухай хуулийн төсөл. 2018 оны 10 дугаар сарын 30-ны өдөр Засгийн газар өргөн мэдүүлсэн байгаа. Энэ асуудлыг соёрхон батлах асуудал байна. 
 

Ажлын хэсгийг танилцуулъя. Хөдөлмөр, нийгмийн хамгааллын сайд, Улсын Их Хурлын гишүүн С.Чинзориг, мөн яамны Бодлого, төлөвлөлтийн газрын дарга Л.Мөнхзул, мөн яамны Нийгмийн хамгааллын бодлогын хэрэгжилтийг зохицуулах газрын Нийгмийн даатгалын хэлтсийн дарга Б.Батжаргал, Нийгмийн даатгалын ерөнхий газрын Нийгмийн даатгалын бодлогын хэрэгжилт, судалгааны газрын дарга Ц.Ганцэцэг гэсэн ажлын хэсгийн бүрэлдэхүүн хүрэлцэн ирсэн байна. 
 

Хэлэлцээрийн төслийн талаарх танилцуулгыг Улсын Их Хурлын гишүүн, Засгийн газрын гишүүн, Хөдөлмөр, нийгмийн хамгааллын сайд С.Чинзориг хийнэ. С.Чинзориг сайдын микрофоныг нээж өгье. 
 

С.Чинзориг: - Байнгын хорооны дарга, гишүүд ээ, 
 

Монгол Улс одоогийн байдлаар Оросын Холбооны Улс, Бүгд Найрамдах Унгар Улс, Бүгд Найрамдах Солонгос Улстай нийгмийн хамгааллын салбарт хамтран ажиллах хэлэлцээр байгуулж ажиллаж байна. 
 

Бүгд Найрамдах Турк Улсад оршин сууж ажил хөдөлмөр эрхэлж байгаа Монгол Улсын 4 мянга гаруй иргэний нийгмийн баталгааг хангах үүднээс Нийгмийн хамгааллын тухай Монгол Улс болон Бүгд Найрамдах Турк Улс хоорондын хэлэлцээр байгуулах ажлыг 2016 онд эхлүүлж улмаар хэлэлцээрийн төслийг Улсын Их Хурлын Аюулгүй байдал, гадаад бодлогын байнгын хорооны хуралдаанаар 2018 оны 2 дугаар сарын 28-ны өдөр хэлэлцүүлж тус Байнгын хорооноос хэлэлцээрийн төслийг зөвшөөрч гарын үсэг зурах эрхийг Засгийн газарт олгосон юм билээ. 
 

Хэлэлцээрийг 2018 оны 3 дугаар сарын 07-ны өдөр хоёр улсын Засгийн газрын төлөөлөгчид гарын үсэг зурж баталгаажуулсан бөгөөд тус хэлэлцээрийг соёрхон батлах тухай хуулийн төслийг боловсруулж Монгол Улсын Засгийн газрын 2018 оны 8 дугаар сарын 29-ний өдрийн хуралдаанаар хэлэлцэн дэмжиж Улсын Их Хуралд өргөн мэдүүлсэн болно. 
 

Энэхүү хэлэлцээрийн төсөл нь 26 зүйлтэй бөгөөд хоёр улсын иргэдийн тэтгэврийн даатгалын шимтгэл төлсөн хугацааг нэгтгэн тооцох, шимтгэл төлсөн хугацаанд ногдох тэтгэврийг хоёр тал тус тус олгох, тэтгэврийг харилцан шилжүүлэх, оршуулгын тэтгэмж тогтоох, олгох зэрэг харилцааг зохицуулахаар тусгасан. 
 

Уг хууль батлагдаж хэлэлцээр хэрэгжсэнээр Бүгд Найрамдах Турк Улсад ажиллаж амьдарч байгаа Монгол иргэд, Монгол Улс болон Бүгд Найрамдах Турк Улсаас өндөр насны тэтгэвэр тогтоолгон авах боломж бүрдэж нийгмийн баталгаа нь сайжрах юм. 
 

Хэлэлцээр соёрхон батлах тухай хуулийн төсөл нь Монгол Улсын Үндсэн хууль болон бусад хууль тогтоомжтой нийцэж байгаа бөгөөд хууль батлагдан гарснаар бусад хуульд нэмэлт, өөрчлөлт оруулах шаардлагагүй бөгөөд улсын болон нийгмийн даатгалын сангийн төсөвт нэмэлт хөрөнгийн эх үүсвэр шаардахгүй гэж бид тооцож байгаа болно. 
 

Байнгын хорооны гишүүд ээ, 
 

Та бүхнийг энэ хуулийн төслийг хэлэлцэн дэмжихийг хүсэж байна. Баярлалаа. 
 

О.Содбилэг: - Баярлалаа. Төсөлтэй холбогдуулан асуулт асуух гишүүд байвал нэрээ өгнө үү. Х.Нямбаатар гишүүний микрофоныг нээж өгье. 
 

Х.Нямбаатар: - Нийгмийн хамгааллын энэ хөтөлбөр, хэлэлцээр батлагдаж байгаа нь сайшаалтай л даа. Манай улсаас Турк Улсад амьдарч байгаа, ажил хөдөлмөр эрхэлж байгаа хүмүүсийн нийгмийн баталгаа тодорхой хэмжээнд хангагдаж байгаа. 
 

Бас удахгүй 12 сард Гадаад хэргийн сайд Д.Цогтбаатар Чех Улсад очиж бас Чех Улстай нийгмийн хамгааллын хөтөлбөрөө бас батлах ийм ажил удахгүй зурагдах гэж байгаа. Ингээд ерөнхийдөө Монгол Улсаас гадаад улсад ажиллаж амьдарч байгаа иргэдийнхээ төлөө, иргэдийнхээ хойноос Монголын төр анхаарч байгаагийн бас нэг тод илрэл бол өнөөдрийн энэ С.Чинзориг сайдын оруулж ирж байгаа Турк Улстай нийгмийн хамгааллын хөтөлбөр батлуулж байгаа явдал гэж ойлгож байна. 
 

Зүгээр би хөтөлбөрөөс нэг зүйлийг асууж тодруулъя гэж бодож байгаа. Та сая танилцуулгадаа хоёр талдаа нийгмийн тэтгэвэрт гарах эрх нь нээгдэнэ гэдэг ийм зүйлийг ярьсан. Тийм ээ. Тэгэхээр энэ маань хоёр талдаа гарна гэдэг маань Бүгд Найрамдах Турк Улсад одоо тодорхой хугацаанд ажиллаж амьдарч байгаад тэтгэврийн нас Монгол Улсад тэтгэврийн эрх үүсмэгц Туркийн талд төлсөн шимтгэлээ Монгол Улсын нийгмийн даатгалын сан руу шилжүүлэх. Одоо Солонгостой байгуулсан гэрээтэй яг адилаар нийгмийн хамгааллын хөтөлбөр батлагдаж байна уу? Энэ дээр нэг хариулт өгөөч. 
 

Мэдээж хэрэг Турктэй цаашид тэтгэвэрт гарах эрх нь үүсвэл тэндээ тэтгэвэр авах эрх нь бол нээлттэй гэж ойлгож байна. Монгол руугаа, одоо нутаг руугаа буцаж ирээд 55, 60 нас хүрэнгүүтээ тэтгэвэрт гарах эрх нь эндээ үүсмэгц Турк Улсад 10 жил хөдөлмөрийн гэрээгээр ажилласан бол тэр хөдөлмөрийн гэрээнийхээ хөдөлмөрлөх хугацаандаа төлсөн шимтгэл маань наашаа суух уу? Наашаа манайх руу автоматаар шилжих үү? 
 

Хоёр гэвэл Турк Улсад хөдөлмөрийн гэрээгээр ажиллах Монгол Улсаас ажиллах хүч авах тийм тэр жагсаалтад нь манай улс орсон байгаа юу? Одоо бол бид нарын ойлгож мэдэж байгаагаар бол 4 мянга гаруй хүмүүс тэнд очоод янз бүрийн байдлаар ажил хөдөлмөр эрхэлж байгаа. Ихэвчлэн одоо арилжаа наймаа хийх. За цаашлаад хууль бусаар хөдөлмөр эрхлэх ийм чиглэл рүүгээ явж байгаа. 
 

Ноднин жил Америкийн Нэгдсэн Улс манай улсыг 20 дахь орон болгож ажиллах хүчээ авах 20 дахь орон болгож бүртгэсэн. Яг энэтэй адилхан ийм Туркийн талаас манайд ажиллах хүч авах тийм эрх нь өгөгдсөн зүйл бий юу? Энэ хоёр асуултад хариулт авъя. 
 

О.Содбилэг: - С.Чинзориг сайд хариулъя. 
 

С.Чинзориг: - Х.Нямбаатар гишүүний асуултад хариулъя. Тэгэхээр энэ Турк Улстай байгуулж байгаа нийгмийн хамгааллын тухай хэлэлцээр бол Европын Холбооны улсуудтай байгуулж байгаа хэлэлцээртэй нэг ижил стандарт гэрээ. 
 

Европын Холбооны улсуудтай байгуулж байгаа энэ стандарт гэрээ бол нийгмийн даатгалынхаа тухайн улсад, орон нутагт, улсад ажиллаад төлсөн нийгмийн даатгалын шимтгэлээ Монгол Улсынхаа нийгмийн даатгалын шимтгэлд, даатгалын санд бол буцаан шилжүүлэхгүй. Хоёр оронд ажилласан жилээ нэгтгэж тэтгэвэр тогтоолгох ийм эрх нь үүсэж байгаа. 
 

Тэгээд Монгол Улсад одоо ажиллаад шимтгэл төлсөн хугацаандаа оногдох тэтгэврээ Монголынхоо Нийгмийн даатгалын сангаас. Тухайн орондоо буюу Турк Улсад ажиллаад тэндээ оногдох тэр төлсөн шимтгэлдээ оногдох тэтгэврээ Туркийн нийгмийн даатгалын сангаас одоо авах ийм л зохицуулалтыг хийж өгч байгаа. 
 

Европын одоо бусад орнуудтай байгуулсан. Польштой байгуулсан. Унгартай байгуулсан. Яг энэ стандарт орнуудтай байгуулсан стандарт гэрээ байгаа юм. Чехтэй бол одоо гэрээ байгуулагдаагүй. Чехтэй гэрээ байгуулах энэ хэлэлцээр бол одоо хэлэлцээрийнхээ шатанд явж байгаа. Солонгос Улстай байгуулсан хэлэлцээр бол яг таны хэлж байгаа шиг тийм харилцааг зохицуулж өгсөн. Өөрөөр хэлбэл Солонгос Улсад ажиллаад нийгмийн даатгалын шимтгэл төлсөн манай залуучууд Солонгосын нийгмийн даатгалын сангаас өндөр насны тэтгэвэр авах эрх нь үүсэхгүй. Харин Солонгос Улсад ажиллаад Солонгосын нийгмийн даатгалын санд төлж байсан шимтгэлээ Монгол Улсад ирсэн хойноо нийгмийн даатгалынхаа сандаа Монгол Улсад буцаан тэр шимтгэлийг нь нийгмийн даатгалын санд буцаан олгоод Монгол Улсынхаа хууль тогтоомжийн дагуу нийгмийн даатгалын сангаасаа тэтгэврээ авч байгаа ийм хоёр өөр хэлэлцээр бол одоо яваад байгаа. 
 

Солонгостой бол нийгмийн даатгалын шимтгэлээ буцааж аваад Монгол Улсынхаа хуулийн дагуу Нийгмийн даатгалын сангаасаа тэтгэврээ авч байгаа. Европын Холбооны улсуудтай байгуулж байгаа хэлэлцээр бол шимтгэлийг нь бол Монголынхоо Нийгмийн даатгалын санд буцааж авахгүй. Тэр улсад ажилласан жил, төлсөн шимтгэлдээ ногдох шимтгэлээ тухайн орныхоо нийгмийн даатгалын сангаас нь одоо тэтгэвэр болгож авах ийм эрх нь үүсээд явж байгаа гэсэн ийм өөр хэлэлцээрүүд байгаа гэдгийг бас хэлье. 
 

Хоёр дахь асуудал байна. Турк Улстай одоогоор бол Засгийн газрын хоорондын төвшинд хөдөлмөрийн гэрээгээр ажиллах хүч одоо илгээх тухай асуудал бол гэрээ бол байгуулагдаагүй ийм асуудлууд байгаа. Тийм учраас Турк Улсад бол одоогоор ажиллах хүч гэрээгээр гаргах асуудал одоогоор шийдэгдсэн асуудал байхгүй байна. 
 

О.Содбилэг: - Төсөлтэй холбогдуулан үг хэлэх гишүүд байвал нэрээ өгнө үү. Алга байна. Санал хураалт явуулъя. 
 

Нийгмийн хамгааллын тухай Монгол Улс, Бүгд Найрамдах Турк Улс хоорондын хэлэлцээрийг соёрхон батлах тухай хуулийн төслийг дэмжье гэсэн томьёоллоор санал хураалт явуулна. Гишүүд саналаа өгнө үү. 
 

10 гишүүн дэмжиж, 76.9 хувиар санал дэмжигдлээ. 
 

Хуулийн төслийг хэлэлцсэн талаарх Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд А.Ундраа гишүүнийг танилцуулахыг томилчихъё. 
 

Ингээд өнөөдрийн Аюулгүй байдал, гадаад бодлогын байнгын хорооны хуралдаанаар хэлэлцэх асуудал дууссан тул энэ өдрийн хуралдаан өндөрлөснийг мэдэгдье. Гишүүддээ баярлалаа. 
 
 

Дууны бичлэгээс буулгасан:

